ޔައުމިއްޔާ

މިނިވަން މުއައްސަސާތަކާ ބެހޭ ކޮމިޓީގެ 22 ވަނަ ބައްދަލުވުން. (10.08.2010)

(އޮފް މައިކުގައި ވާހަކަދެއްކެވުން)

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އަޅުގަނޑުމެން ނުރަސްމީކޮށް މިކަމުގައި މަޝްވަރާކުރެވިފައި މިހާރު ރިޕޯޓެއް ޑްރާފްޓުކުރެވިފައި އޮތީ. އެހެންވީމާ، އަޅުގަނޑު އުއްމީދުކުރަން ހަމަ އެ ގޮތަށް ޑީ.އާރު.ޕީ އިން ވެސް ބޭފުޅަކު ތާއީދުކޮށްދެއްވާނެ ކަމަށް. އަދި އެ ރިޕޯޓު މުޤައްރިރު އިއްވަވައިދެއްވާނެ. 
ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
އާދެ، އަޅުގަނޑުމެންގެ ޕާޓީގެ ފަރާތުން ވެސް މި ނަންތަކަށް ތާއީދުކުރާ ވާހަކަ ދަންނަވާލަން. 
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:
އާދެ، އަޅުގަނޑު ހަމަ ކޮމިޓީގެ ރެކޯޑަށްޓަކައި ވެސް ދަންނަވާލަން ބޭނުންވޭ. އަޅުގަނޑުމެން ވާނީ މީގެ ކުރީ ޖަލްސާގައި އުއްތަމަ ފަނޑިޔާރުގެ މަޤާމަށް ނަންފުޅެއް އައުމާ އެކީގައި މި ކޮމިޓީގެ ބައްދަލުވުމެއް ބާއްވައި އެ ކަންތައްތަކާ ގުޅޭ ގޮތުން އަޅުގަނޑުމެން ދެއްކި ވާހަކައިގައި ފާހަގަކޮށްފައި ވާނެ އުއްތަމަ ފަނޑިޔާރުގެ ނަންފުޅަށާއި އަދި ސުޕްރީމް ކޯޓުގެ ފަނޑިޔާރުންގެ ގޮތުގައި ޢައްޔަންކުރައްވާ ބޭފުޅުންގެ ނަންތައް އައުމާ އެކުގައި، އެ ނަންތަކުގެ އަޅުގަނޑު ބަލާ އިތުރު ދިރާސާކުރެއްވުމުގެ ގޮތުން އެ ބޭފުޅުން ކޮމިޓީ އަށް ހާޒިރުނުކުރާ ގޮތަށް އަޅުގަނޑުމެން ވަނީ، ނިންމާފަ. އެއީ ޖުޑިޝަރީގެ އެންމެ އިސް މުއައްސަސާގެ އިސް މަޤާމުތަކުގައި ތިއްބަވާ ބޭފުޅުން ކަމަށް ވާތީވެ އަދި އެ ބޭފުޅުންގެ ސީ.ވީއާ އެ މަޢުލޫމާތުތައް އަޅުގަނޑުމެންނަށް ބެލުމުގެ ފުރުޞަތުއޮންނާނެތީވެ އަޅުގަނޑުމެން އެކަން، އިތުރަށް އެ ބޭފުޅުންނާ ސީދާ ސުވާލުކުރުމުގެ ފުރުޞަތުތަކެއް ނުގެންގުޅެ، އަޅުގަނޑުމެން އެ މަސައްކަތް ކުރިއަށް ގެންދާ ގޮތަށް ފާހަގަކޮށްފައި ވަނީ. އެހެންވީމާ، އެ ގޮތުގެ މަތިން އަޅުގަނޑަށް ޤަބޫލުކުރެވެނީ ހަމަ އުއްތަމަ ފަނޑިޔާރާ މެދުގައި ޢަމަލުކުރެއްވި އުސޫލުން މި ފަނޑިޔާރުންނާ މެދުގައި ވެސް ޢަމަލުކުރާ ގޮތަށް އަޅުގަނޑުމެން ވާހަކަދެކެވި އެ ކަމަށް އޮންނާނެ ގޮތެއް ނިންމިފައި. އެހެންވީމާ، އަޅުގަނޑު ޤަބޫލުކުރަނީ މި ކޮމިޓީގެ ފަރާތުން އެ ނިންމުމާ އެއް ގޮތްވާ ގޮތުގެ މަތިން މިހާރު ރައީސުލްޖުމްހޫރިއްޔާ ހުށަހަޅުއްވާފައި ނަންފުޅުތައް، އެ ނަންފުޅުތަކަށް އަޅުގަނޑުމެންގެ މި ކޮމިޓީގެ ބެލިބެލުމުން އެކަމަށް ތާއީދު އޮތް ކަމަށާއި، އެހެންވީމާ، އެ ނަންފުޅުތައް ކޮމިޓީ މަރުޙަލާ ނިމި ރައްޔިތުންގެ މަޖިލީހަށް ހުށަހެޅުމުގެ މަސައްކަތްކުރިއަށް ގެންދަން. އެހެންކަމުން އަޅުގަނޑަށް ޤަބޫލުކުރެވޭ ގޮތުގައި މިހާރު ހުށަހަޅުއްވާފައި ހުރި ނަންފުޅުތަކުގެ ތެރޭގައި މި ވަގުތު ވެސް ރާއްޖޭގެ ޖުޑިޝަރީގައި މަސައްކަތްކުރައްވަމުން ގެންދަވާ، އެ ކަމަށް މި ވަގުތު ވެސް އެ ދާއިރާގައި މަސައްކަތްކުރައްވަމުން ގެންދަވާ އަދި އެ ދާއިރާގެ ތަޖުރިބާ އާއި ހުނަރު ހުރި އަދި ޢިލްމީ ގޮތުން އެކަމަށް ޤާބިލު ބޭފުޅުން ކަމަށް ވާތީވެ، އަޅުގަނޑު އެދެނީ ކޮމިޓީގެ މަރުޙަލާގައި އެކަން ވީހާވެސް އަވަހަކަށް ނިންމަވައި އަދި އެ ކަމާ ގުޅޭ ގޮތުން ބައްލަވަންޖެހޭ ބެލުންތަކެއް ހުރި ކަމަށް ވާ ނަމަ އެކަންކަން ބައްލަވާ ކުރިއަށް ގެންދިއުން. އޭގައި އެއްގޮތަކަށް ވެސް އަޅުގަނޑަށް ޤަބޫލެއް ނުކުރެވޭ މި މަރުޙަލާގައި އަދި މި މައްސަލައާ ގުޅޭ ގޮތުން، ޤައުމަށް ދިމާވެފައިވާ މި ހާލަތުގައި، މި ހާލަތާ ގުޅޭގޮތުން އަޅުގަނޑުމެން ކުރަންހުރި މަސައްކަތްތައް އަވަސްކުރުމުގެ ގޮތުންނާ އެކުގައި އަޅުގަނޑު ޤަބޫލުކުރަނީ މި މައްސަލަ ވީހާވެސް އަވަހަކަށް ނިންމާ މަޖިލީހާ ހަމައަށް ފޮނުވުން. އަދި ހަމަ މިއާ އެކުގައި މި މައްސަލަ މަޖިލީހާ ހަމައަށް ދިއުމުގެ ކުރީގައި އަޅުގަނޑު ޤަބޫލުކުރަނީ ފަނޑިޔާރުންނާ ބެހޭ ޤާނޫނު މި ކޮމިޓީގެ ފަރާތުން އިޞްލާޙުކޮށް މި އެއާ އެކުގައި ކުރިއަށް ގެންގޮސް ނިންމާލުމަކީ މުހިއްމު ކަމެއް ކަމުގައި ދެކޭތީ، އެ ދެ މަސައްކަތް ވެސް މިއަދު މި ޖަލްސާގައި ކުރިއަށް ގެންގޮސް ނިންމައިދެއްވަންޖެހޭނެ ކަމަށް. ޝުކުރިއްޔާ. 
ރިޔާސަތުން ވާހަކަދެއްކެވުން:
ފުރަތަމަ މި މަސައްކަތް އަޅުގަނޑުމެން ނިންމާލާނަން. ޝުކުރިއްޔާ ސަމީރު. އަދި އިލިޔާސް ލަބީބު ހުށަހެޅުއްވި ގޮތަށް ރޮޒައިނާ ތާއީދުކުރައްވާފައި. ސަމީރު ވެސް އެ ވިދާޅުވި ގޮތަށް އަޅުގަނޑުމެން މަސައްކަތްތައް ކުރިއަށް ގެންދިއުމަށް އެބަ އެއްބަސްވެވޭ. މުޙައްމަދު ޙުސައިން.
ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:
ޝުކުރިއްޔާ. މީގެކުރިން ކޮމިޓީގައި ވާހަކަފުޅުން ދެއްކެވި ބޭފުޅުން ދެއްކެވި ވާހަކަފުޅުތަކަށް އަޅުގަނޑު ވެސް ތާއީދުކުރަން. ހަމައެއާއެކީގައި އަޅުގަނޑު ދަންނަވާލާނަން މައިކުން ބޭރުގައި ކޮމިޓީގެ މުޤައްރިރު ވިދާޅުވި ފަދައިން މި މައްސަލަ އަވަހަށް ނިންމުމަށްޓަކައި ދެން މިހާރު ބައްލަވާ ތައްޔާރުކުރައްވާފައި ވާ ރިޕޯޓު އަޅުގަނޑުމެން އެންޑޯޒްކުރުމުގެ ކުރީގައި މި ހުށަހެޅިފައިވާ ނަންފުޅުތަކުގެ ވެރިންނަކީ ޤާނޫނުއަސާސީގެ 149 ވަނަ މާއްދާގެ (ނ) އާއި އަދި ފަނޑިޔާރުންނާ ބެހޭ ޤާނޫނުގައި ސުޕްރީމް ކޯޓުގެ ޖަޖުންގައި، ފަނޑިޔާރުންގައި ހުންނަންވާނެ ޝަރުޠުތައް ފުރިހަމަވާ މީހުންތޯ މި ކޮމިޓީ އިން ބެއްލެވުމުގެ މަސްޢޫލިއްޔަތުއަދާކުރައްވާފައި ވާ ގޮތަކާއި އެކަން ބައްލަވާފައި ވާކަމާ، މިކަންކަން މި ކޮމިޓީގެ ރެކޯޑުގައި ހިމަނުއްވައިދެއްވުން އަޅުގަނޑު އެދެން. މީގެތެރޭގައި ހިމެނިވަޑައިގަންނަވާ ބައެއް ބޭފުޅުންނަކީ މިހާރު ވެސް ފަނޑިޔާރުކަމުގެ މަޤާމު ފުރުއްވަމުން ގެންދަވާ ބޭފުޅުންގެ ގޮތުގައި، އެ ބޭފުޅުން ފަނޑިޔާރުން ގައި ހުންނަންވާ ޝަރުޠުތައް، ކޮލިފިކޭޝަންތައް ހަމަވެފައި ވާނެ ކަމުގައި އަޅުގަނޑުމެންނަށް ޤަބޫލުކުރެވޭ. އެހެންކަމުގައި ވިޔަސް އަލުން ސުޕްރީމް ކޯޓަށް އެބޭފުޅުން ޢައްޔަންކުރެވޭ ހިނދު، އެ ބޭފުޅުންނަކީ އަޅުގަނޑު މި ހަވާލާދިން ޤާނޫނުއަސާސީގެ 149 ވަނަ މާއްދާގެ (ނ) އާއި އަދި ފަނޑިޔާރުންނާ ބެހޭ ޤާނޫނުގައި ސުޕްރީމް ކޯޓުގެ ފަނޑިޔާރުންނަށް ލާޒިމުކުރާ ޝަރުޠުތައް ފުރިހަމަވާ މީހުންކަމުގައި މި ކޮމިޓީ އިން  ކަނޑައެޅުއްވުމުގައި އެކަން ބައްލަވާފައި ވާކަން އަޅުގަނޑުމެންގެ ރެކޯޑުގައި ހާމަކޮށްދެއްވުން އެދެން. 




(ވަގުތުކޮޅަކަށްފަހު)

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:
ޝުކުރިއްޔާ ޢިއްޒަތްތެރި މުޤައްރިރު. މި ބޭފުޅުންނަކީ މިހާރު މި ހުށަހެޅިފައި ވާ ނަންފުޅުތަކުގެ ތެރެއިންމ އަޙްމަދު ޢަބްދުﷲ ދީދީ ނޫން ދެން ތިއްބެވި ބޭފުޅުންނަކީ މިހާރު ވެސް ފަނޑިޔާރު ކަމުގައި ތިއްބެވި ބޭފުޅުން. ދެން ވަރަށް ފަހުން ޖުޑީޝަލް ސަރވިސް ކޮމިޝަނުން މި ބޭފުޅުންގެ ޝަރުޠުތައް ބައްލަވައި، މި ކަންތައްތައް ކުރިއަށް ގެންގޮސްފައި އޮތީ. އެހެންވީމާ، މިހާރު ހުށަހަޅުއްވާފައި އޮތް ނަންފުޅުތަކުގެ އިތުރަށް ޢަބްދުﷲ ދީދީގެ ނަންފުޅަކީ، ހުށަހެޅިފައި މިވާ ނަންތަކަށް އަޅުގަނޑު ބަލާއިރު ޢަބްދުﷲ ދީދީ އަކީ ވެސް މަޖިލީހުގެ ކައުންސިލް ޖެނެރަލް ކަމަށް ކުރިމަތި ލައްވައިގެން އެ ބޭފުޅާގެ ވަނަވަރާއި މަޢުލޫމާތާ ހުރިހާ އެއްޗެއް އަދި އިންޓަވިއު ވެސް ކޮށް އެ ބޭފުޅާގެ މައްސަލަ އެއް ހުރި ކަމަކަށް އަޅުގަނޑުމެންނަށް ނެތް ފާހަގަވެފަ އެއް. އެހެންކަމުން މި 6 ބޭފުޅުންގެ ނަންފުޅުތައް ވެސް ކޮމިޓީން، އަޅުގަނޑުމެންނަށް ޝަރުޠު ފުރިހަމަވާ ކަމަށް ފެންނަ ކަމަށް އަޅުގަނޑު ހުށަހަޅަން. 
(ވަގުތުކޮޅަކަށްފަހު)
ގަލޮޅު ދެކުނު ދާއިރާގެ މެންބަރު އަޙްމަދު މަޚުލޫފް ވާހަކަދެއްކެވުން:
އެމް.ޑީ.ޕީގެ ފަރާތުން އިލިޔާސް ލަބީބު ހުށަހަޅުއްވާފައި ވާ ހުށަހެޅުމަށް އަޅުގަނޑު ތާއީދުކުރަން. 
ރިޔާސަތުން ވާހަކަދެއްކެވުން:
އެހެންވީމާ، މި 6 ބޭފުޅުންނަކީ ވެސް ޤާނޫނުއަސާސީގެ 149 ވަނަ މާއްދާ އާއި ޤާނޫނު ނަންބަރު 13/2010 ދިވެހިރާއްޖޭގެ ފަނޑިޔާރުންގެ ޤާނޫނުގެ 15 ވަނަ މާއްދާގައި ބަޔާންކުރެވިފައި ވާ ޝަރުޠުތައް ފުރިހަމަވާ ބޭފުޅުން ކަމަށް، އަދި މި ބޭފުޅުން ސުޕްރީމް ކޯޓުގެ ފަނޑިޔާރުންގެ މަޤާމަށް ޢައްޔަންކުރުމަށް ރައްޔިތުންގެ މަޖިލީހުން ރުހުން ދެއްވަން ފެންނަ ކަމަށް ކޮމިޓީގެ ބައްދަލުވުމުގައި ބައިވެރިވެވަޑައިގެންނެވި މެންބަރުންގެ އިއްތިފާޤުން ނިންމާފައި ވާތީވެ މިހާ ހިސާބުން މި މައްސަލަ ނިންމާ، މަޖިލީހަށް އަޅުގަނޑު ރިޕޯޓު ފޮނުވާނަން. ބިލުގެ މަސައްކަތް، (ވަގުތުކޮޅަކަށްފަހު) މީގައި އަޅުގަނޑުމެންގެ މޭޒުމަތީގައި، އަޅުގަނޑުމެންގެ އެޖެންޑާގައި މި އޮތީ ދިވެހިރާއްޖޭގެ ފަނޑިޔާރުންގެ ޤާނޫނު ޤާނޫނު ނަންބަރު 13/2010 ށް ...ވަނަ އިޞްލާޙު ގެނައުމުގެ ބިލު. ދެންމެ އަކު މަޖިލީހުން މި ކޮމިޓީ އަށް މި އޮތީ ފޮނުއްވާފައި. ދެން މިއޮތީ ދެ މާއްދާ އެއް. 3 މާއްދާ އެއް އިޞްލާޙުކުރަން މި ޖެހެނީ. ބުނެވިދިޔަ ޤާނޫނުގެ 15 ވަނަ މާއްދާގެ (ރ) އަންނަނިވި ގޮތަށް އިޞްލާޙުކުރުން. (ރ) ގައި މި ބުނަނީ މި މާއްދާގެ (ހ) ގައި ބަޔާންކޮށްފައި ވާ ޝަރުޠުތަކުގެ ތެރެއިން ފަނޑިޔާރުކަމަށް ޢައްޔަންކުރާ މީހުންގެ ކިބައިގައި ފަނޑިޔާރުކަމުގެ މަޤާމަށް ބޭނުންވާ ފެންވަރަށް ތަޖުރިބާ ލިބިފައިވާ މީހުން ކަމަށް ކަނޑައެޅުމުގައި ޤާނޫނުއަސާސީގެ 149 ވަނަ މާއްދާގެ (ހ)ގެ ބޭނުމަށްޓަކައި، އެ މީހުންނަކީ ތިރީގައިވާ މުއްދަތަށް ފަނޑިޔާރުކަމުގައި، ނޫނީ ޤާނޫނީ ވަކީލުކަމުގައި ނޫނީ އެ ދެ ކަމުގައި މަސައްކަތްކޮށްފައިވާ މީހުންނަށް ވާންވާނެ އެވެ. މީގެން ހަމައެކަނި އައިއްސަ މި އޮތް ބަދަލަކީ ރާއްޖޭގައި ޚިދުމަތްކުރުމުގެ އޮތް ތަންކޮޅު އުނިވެފައި ވުން. އެހެންވީމާ، އަޅުގަނޑު ފުރަތަމަ ފުރުޞަތުއަރުވާނީ މި މާއްދާ އަށް އެއްވެސް މެންބަރެއްގެ ޚިޔާލެއް އޮތްތޯ ބެލުމަށް. އަޅުގަނޑު ފުރުޞަތު ހުޅުވާލަން. ރޮޒައިނާ.
ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
މި މާއްދާ މިހާރު ގެނެވިފައި މި އޮތީ ޤާނޫނުއަސާސީގައި ވެސް ހަމަ އޮތް ގޮތަށް. އެއީ ޤާނޫނުއަސާސީއަކު ވެސް އެ ތަޖުރިބާ އެއީ ދިވެހިރާއްޖޭގައި ކޮށްފައި ހުރި އެކްސްޕީރިއަންސްތަކަކަށް ވާކަށް ނުޖެހޭ. އެހެންވީމާ، އެ ހަނިވެގެން ދާތީވެ އެ ދިވެހިރާއްޖެ އޮތް ތަންކޮޅު އުނިކޮށްލެވިފައި މި އޮތީ. އެހެންވީމާ، އަޅުގަނޑަށް މި މާއްދާ މިހާރު އޮތް ގޮތް ރަނގަޅު. 
ރިޔާސަތުން ވާހަކަދެއްކެވުން:
އަޅުގަނޑު މިހާރު ފުރުޞަތު މި އަރުވަނީ ކޮމިޓީގައި ހިމެނިވަޑައިނުގަންނަވާ މެންބަރަކަށް. ކޮމިޓީގެ އެހެން އެއްވެސް ޢިއްޒަތްތެރި މެންބަރަކު އިޢުތިރާޟު ނުކުރައްވަންޏާ އަޅުގަނޑު އަސްލަމަށް ފުރުޞަތުއަރުވާނަން. އެއްވެސް މެންބަރަކު އިޢުތިރާޟުނުކުރައްވާތީ އަޅުގަނޑު އަސްލަމަށް ފުރުޞަތުއަރުވާނަން. އަސްލަމް.
ހިތަދޫ އުތުރު ދާއިރާގެ މެންބަރު މުޙައްމަދު އަސްލަމް ވާހަކަދެއްކެވުން:
އަޅުގަނޑުމެން ޚާއްޞަ ހާލަތެއްގައި ވަރަށް އަވަހަށް މަސައްކަތް ގެންދާތީވެ ދެން ފްލޯރގައި އަޅުގަނޑު ހަމަ ފުރުޞަތަކަށް ނޭދި ހަމަ ކޮމިޓީ އަށް ދަންނަވާލަން ބޭނުންވީ 15 ވަނަ މާއްދާގެ (ރ) އަށް މިހާރު އިޞްލާޙު މި ގެނެވިފައި ވާ ގޮތުން އަޅުގަނޑަށް މި އެޑިޓޯރިއަލް މައްސަލަ އެއް ފާހަގަކުރެވޭ. އެއީ، 15 ވަނަ މައްދާގެ (ރ) ގެ ފަށާ ބަޔަށް އެ އިޞްލާޙު މި ގެނެވެނީ. އެހެންނަމަވެސް، މީގައި އޮތީ 15 ވަނަ މާއްދާގެ (ރ) އިސްލާޙުކުރުން. 15 ވަނަ މާއްދާގެ (ރ) އިޞްލާޙު ކުރެވުނީމާ މި ގޮތަށް ބިލު ވާ ކަމުގައި ވަނީ ނަމަ 15 ވަނަ މާއްދާގެ (ރ) އަކީ މިހާރު ބިލުން ފެންނަން މި އޮތް ބައި. އެހެންނަމަވެސް، އޭގައި ތިރިއަށް ހަވާލާދެއްވައި، 1، 2، 3  އެބަ ހިމެނޭ. 15 ވަނަ މާއްދާގެ (ރ) އަކީ (ރ) ގެ 1، 2، 3 ހިމެނޭ ގޮތަށް. އެހެންކަމުން އެބައި ހިމަނުއްވާލެއްވުމަށް ގޮތަށް. ހަމަ ކުރުކޮށް ދަންނަވާލަން އެއީ، މި ޝަރުތުތައް މި ހިމަނުއްވައިދެއްވުމަށް. އެހެންވީމާ، ފުރިހަމަވާނެ ކަމަށް އަޅުގަަނޑަށް ފެންނާތީ އެޑިޓޯރިއަލްގެ މަސައްކަތެއްގެ ގޮތުގައި އެތަން ރަނގަޅުކޮށްލަ ދެއްވުމަށް އަޅުގަނޑަށް ފެންނާތީ މި ދަންނަވާލީ. ޝުކުރިއްޔާ.

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އާދެ، އަސްލަމު އެ ހުށަހެޅުއްވި ހުށަހެޅުމަށް އަޅުގަނޑު ތާއީދުކުރަން.

(ވަގުތުކޮޅަކަށްފަހު)

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އަސްލަމުގެ ހުށަހެޅުއްވުން އިލިޔާސް ލަބީބު، މި ކޮންމެވެސް ބޭފުޅަކު ކޮމިޓީގެ ފަރާތުން ހުށަހަޅުއްވަންޖެހޭނެ ކަމަށް އަޅުގަނޑު ދެކޭތީ، އަޅުގަނޑު އެ ވާހަކަ ދަންނަވާލީ. 
ރިޔާސަތުން ވާހަކަދެއްކެވުން:

އިލިޔާސް ލަބީބަށް... (ވަގުތުކޮޅަކަށްފަހު) އިލިޔާސް.

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އާދެ، ޝުކުރިއްޔާ. މި ބިލުގެ 15 ވަނަ މާއްދާގެ (ރ) އަޅުގަނޑުމެން މި އިޞްލާޙުކުރަނީ މި ބިލުގައި މި އޮތް ގޮތަށް. ދެން، ޤާނޫނުގައި އެބަ އޮތް (ރ) ގެ އިތުރަށް ތިރިއަށް 1، 2، 3. އެހެންވީމާ، ހަމަ އެއަށް އެޑިޓޯރިއަލް މައްސަލައެއްގެ ގޮތަށް 1،2،3 އިތުރު ކޮށްލާފައި، ހަމަ އެ އޮތް ގޮތަށް ނިންމާލަން އަޅުގަނޑަށް ފެނޭ. ދެން، އިތުރު މައްސަލަ އެއް އޮތް ކަމަކަށް އަޅުގަނޑަށް ނުފެނޭ. އެހެންވީމާ، އަޅުގަނޑު ކޮންމެވެސް ބޭފުޅަކު މިއަށް ތާއީދުކޮށްދެއްވުން އެދެމުން އަޅުގަނޑު ނިންމާލަން. 

(ވަގުތުކޮޅަކަށްފަހު)

ތުލުސްދޫ ދާއިރާގެ މެންބަރު ރޮޒައިނާ ވާހަކަދެއްކެވުން:

އަޅުގަނޑު ތާއީދުކޮށްލަން. (ވަގުތުކޮޅަކަށްފަހު) އެހެންވީމާ، މިހާރު (ރ) އޮންނަންވީ ގޮތަކީ (ރ) މި މާއްދާގެ (ހ) ގައި ބަޔާންކޮށްފައިވާ ޝަރުޠުތަކުގެ ތެރެއިން ފަނޑިޔާރުކަމަށް ޢައްޔަންކުރާ މީހުންގެ ކިބައިގައި ފަނޑިޔާރުކަމުގެ މަގާމަށް ބޭނުންވާ ފެންވަރަށް ތަޖުރިބާ ލިބިފައިވާ މީހުން ކަމަށް ކަނޑައެޅުމުގައި ޤާނޫނުއަސާސީގެ 149 ވަނަ މާއްދާގެ (ހ) ގެ ބޭނުމަށްޓަކައި އެ މީހުންނަކީ ތިރީގައި ވާ މުއްދަތައް ފަނޑިޔާރުކަމުގައި ނުވަތަ ޤާނޫނީ ވަކީލުކަމުގައި ނުވަތަ އެ ދެ ކަމުގައި މަސައްކަތްކޮށްފައި ވާ މީހުންނަށް ވާންވާނެ އެވެ. ދެން، އޭގެ ދަށުން 1. ސުޕްރީމް ކޯޓަށް ކުރިމަތިލާ ފަރާތެއްގެ މަދުވެގެން 7 އަހަރު ދުވަހު ތަޖުރިބާ. 2. ހައިކޯޓަށް ކުރިމަތިލާ ފަރާތެއްގެ މަދުވެގެން 5 އަހަރު ދުވަހުގެ ތަޖުރިބާ. 3. ދަށުކޯޓަށް ކުުރިމަތިލާ ފަރާތެއްގެ މަދުވެގެން 2 އަހަރު ދުވަހުގެ ތަޖުރިބާ. 

ރިޔާސަތުން ވާހަކަދެއްކެވުން:

އާދެ، މި އިލިޔާސް ލަބީބު އެ ހުށަހެޅުއްވި ގޮތަށް ރޮޒައިނާ ތާއީދުކުރައްވާފައި މިވާ ބައިތައް، އިތުރަށް އެ ބައިތައް ހިމެނުމަށް (ރ)ގެ ފަހަތައް މި އަންނަ އަކުރުތައް ނަންބަރުތައް ހިމެނުމަށް އެއްވެސް މެންބަރަކު އިޢުތިރާޟުކުރައްވަންތޯ. އެއްވެސް މެންބަރު އިޢުތިރާޟުނުކުރައްވާތީވެ އެބައި އިޞްލާޙުކުރެވުނީ ކަމުގައި އަޅުގަނޑު ދަންނަވަން. ދެން، އަޅުގަނޑު މި ދަނީ ދެވަނަ އިޞްލާޙަށް. އެއީ، ބުނެވިދިޔަ ޤާނޫނުގެ 20 ވަނަ މާއްދާގެ (ރ) އަށް އިތުރުކުރުމަށް. 20 ވަނަ މާއްދާގެ (ރ) ޤާނޫނުއަސާސީގެ 145 ވަނަ މާއްދާގެ ދަށުން އުފައްދާ ފުރަތަމަ ސުޕްރީމް ކޯޓު އުފެއްދުމުގައި އުއްތަމަ ފަނޑިޔާރު ހުވާ ކުރާއިރު އޭނާ އަށް ހުވާ ލައިދޭނީ ހައިކޯޓުގެ ފަނޑިޔާރެކެވެ. އަދި ސުޕްރީމް ކޯޓުގެ އެހެން ފަނޑިޔާރުންނަށް ހުވާ ލައިދޭނީ އުއްތަމަފަނޑިޔާރެވެ. ސަމީރު.

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އާދެ، އަޅުގަނޑަށް ޤަބޫލުކުރެވޭ ގޮތުގައި އަދި މި އިޞްލާޙު މިގޮތަށް ގެނައުމުން މި ކަންކަން ހައްލުވެގެން ދާނެ ކަމަކަށް ނުދެކެން. ސަބަބަކަށް ވަނީ މި އިޞްލާޙު އައިސްފައި މި ވަނީ މިވަގުތުގެ ހާލަތައް ކަމަށް ވެފައި، މި ހާލަތު ދެން ދިމާވެއްޖެ ނަމަ ކިހިނެއްތޯ ވާނީ. އަޅުގަނޑު ދަންނަވަން މި އުޅެނީ ސުޕްރީމް ކޯޓުގައި މި ތިއްބެވި ބޭފުޅުން ކޮންމެވެސް ހާލަތެއް މެދުވެރިވެގެން މަރުވެގެން ނަމަވެސް އަދި އެންމެން އެކުގައި ގޮތެއް ދިމާވެގެން ނަމަވެސް އެހެންވެއްޖެ ކަމަށް ވާ ނަމަ ނުވަތަ އެންމެން އެކު އިސްތިއުފާދެއްވުން ކަހަލަ ކަމެއް ވެއްޖަ ނަމަ ނުވަތަ ރައްޔިތުންގެ މަޖިލީހުން އެންމެން ވަކިކުރުން ކަހަލަ ކަމެއް ދިމާވެއްޖެ ނަމަ، މި ހާލަތު އަނެއްކާވެސް އެޕްލައިވާނެކަން އޮންނަންޖެހޭ އެބަ މީގެތެރޭގައި. އެހެންވީމާ، އެކަން އެ ގޮތުގެ މަތިން އަޅުގަނޑު ބިލު ބަލައިލިިއިރު ބިލުގެ ތެރޭގައި ވެސް އެބައި ހިމެނިފަ އެއް ވެސް ނެތް. އެހެންވީމާ، އެބައި މީގެތެރެއަށް ވަދެގެންދާނެ ގޮތަކަށް ނުވަތަ އެ ބައި ހިމެނިފައި އޮންނަންވާނެ ގޮތަކަށް އޮތުމަކީ މުހިއްމުކަމެއް ކަމުގައި އަޅުގަނޑު ދެކެން. އެހެންވީމާ، ބިލު އިޞްލާޙުކުރެވިގެން ދާއިރު އެ ބައި އެ ގޮތުގެ މަތިން އިޞްލާޙުވެގެން ދިއުމަކީ މުހިއްމު ކަމެއް ކަމުގައި އަޅުގަނޑު ދެކެން. 

(ވަގުތުކޮޅަކަށްފަހު)

ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:

އާދެ، އަޅުގަނޑަށް ވެސް ފެނޭ ދެން މި ބިލުގެ ކަންތައް އަވަހަށް ނިންމަން. އަދި 20 ވަނަ މާއްދާއާ ބެހޭ ގޮތުން މިހާރު މި ދެކެވޭ ވާހަކަ ވެސް އަވަހަށް ކޮޅެއްގައި ޖައްސަން ފެނޭ. އެހެން ބަލާއިރުގައި ޤާނޫނުއަސާސީގެ 145 ވަނަ މާއްދާގެ ދަށުން އުފައްދާ ފުރަތަމަ ސުޕްރީމް ކޯޓު އުފެއްދުމުގައި އުއްތަމަ ފަނޑިޔާރު ހުވާ ކުރާއިރު އޭނާ އަށް ހުވާ ލައިދޭނީ ހައިކޯޓުގެ ފަނޑިޔާރެކެވެ. އެހެން އޮންނަން ހަމަ ފެނޭ. ދެން، އެކަމަކު، ދެން އޮތް ޖުމްލަ އާއި 20 ވަނަ މާއްދާގެ މިހާރު އޮތް (ނ) ގައި އޮންނަ އިބާރާތަކާ ތަޢާރުޟުވުމެއް އުޅޭތޯ ބަލައިލަން އަޅުގަނޑަށް ފެނޭ. އެއީ، މީގެ ފަހު ޖުމްލަ އަށް މިހާރު ހުށަހެޅިފައި އޮތް އިޞްލާޙުގެ ފަހު ޖުމްލައިގައި މި ބުނަނީ އަދި ސުޕްރީމް ކޯޓުގެ އެހެން ފަނޑިޔާރުންނަށް ހުވާ ލައިދޭނީ އުއްތަމަ ފަނޑިޔާރެވެ. އެކަމަކު، މިހާރު ފާސްކޮށްފައި އޮތް ޤާނޫނުގެ 20 ވަނަ މާއްދާގެ (ނ) ގެ ފަހު ޖުމްލަގައި މި އޮންނަނީ އޭގައި މި އޮންނަނީ ހުވާ ލައިދޭނީ އުއްތަމަ ފަނޑިޔާރު ކަނޑައަޅާ ފަނޑިޔާރެކެވެ. އެހެންވީމާ، ސުޕްރީމް ކޯޓުގެ ފަނޑިޔާރުންނަށް ހުވާ ލައިދޭ މީހުންގައި އެބަ (ނ) އާ ތަޢާރުޟެއް އެބައުޅޭ މީގެ ފަހު ޖުމްލައާ. އުއްތަމަ ފަނޑިޔާރު ކަނޑައަޅާ ފަނޑިޔާރެކޭ އޮތުމާއި، މިހާރު 20 ވަނަ މާއްދާގެ (ރ) ގައި އެ ބުނަނީ ސުޕްރީމު ކޯޓުގެ އެހެން ފަނޑިޔާރުންނަށް ހުވާ ލައިދޭނީ އުއްތަމަ ފަނޑިޔާރެވެ. އެހެންވީމާ، އޭގައި ތަޢާރުޟެއް އޮތްތޯ ޔަޤީންކޮށްލުން. އޭގައި ތަޢާރުޟެއް އޮތްތޯ ޔަޤީންކޮށްލުން ފެނޭ. 

ތުލުސްދޫ ދާއިރާގެ މެންބަރު ރޮޒައިނާ ވާހަކަދެއްކެވުން:

އަޅުގަނޑަށް ހީވަނީ (ނ) ގައި މި އޮތީ މި ފުރަތަމަ ކޯޓަކަށް ނޫންހެން. އެހެންވީމާ، އޭގެ ފަހުން އަންނަ ކޯޓެއްގައި ވެއްޖިއްޔާ ކަންތައް ހިނގާނެ ގޮތް މީހަކު މަދުވެއްޖިއްޔާ ދެން އަންނަ މީހަކަށް އެ ގޮތަށް. ދެން، އަޅުގަނޑަށް ފެންނަނީ އެހެންވީމާ، މި ވަގުތަށް ހަމަ ޑީ.އާރު.ޕީގެ ފަރާތުން އަޅުގަނޑަށް ހީވަނީ އަޅުގަނޑުމެންގެ މައްސަލަ އެއް ނެތް ހެން. ދެން މި ވަގުތު މިގޮތަށް ބާއްވަން. ހުރިހާ އެންމެންނަށް ތި މިއަދު ވެސް ހަމަ ކުއްލިއަކަށް މި ދިމާވި ހާލަތަކަށް އަޅުގަނޑުމެން ވަގުތުން ކޭޓަރކޮށްގެން ހަމަ މި ބައި މި ލަނީ. އެހެންވީމާ، ދެން ވެސް ހަމަ ހޮލެންޑުގައި ދިމާވި ކަހަލަ އެކްސިޑެންޓެއް ދިމާވެއްޖިއްޔާ އަޅުގަނޑުމެން ވަގުތުން އެއަށް ސޮލިއުޝަނެއް ހޯދަން މިއަދު ދޫކޮށްލަން އަޅުގަނޑަށް ފެންނަނީ އަވަސްކުރަން. 

ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:

އަޅުގަނޑު ދަންނަވާލި ނުކުތާއަކީ އޭގެ ތަޢާރުޟެއް އޮތްތޯ ބަލައިލަން ފެނިވަޑައިގަންނަވައޭ. އަޅުގަނޑުމެންގެ ގިނަ މެންބަރުންނަށް ތަޢާރަޟެއް އޭގައި ނުވާ ކަމަށް ފެންނަޏަކާ ދެން މައްސަލަ އެއް ނެތްތާ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

މިހާރު އަޅުގަނޑުމެންނަށް މިހާރު މި ނިންމުނު ގޮތް އަޅުގަނޑު ދަންނަވާލާނަން. 15 ވަނަ މާއްދާގެ (ރ) އަށް އެ ގެނައި އިޞްލާޙު، ހުށަހެޅިފައި އޮތް އިޞްލާޙު ހަމަ އެ އޮތް ގޮތަށް ބޭއްވުމަށް. ބުނެވިދިޔަ ޤާނޫނު 20 ވަނަ މާއްދާގެ (ރ) އިތުރު ކުރުމަށް އޮތް ބައި. އާނ، 15 ވަނަ މާއްދާގެ (ރ) ގައި އަޅުގަނޑުމެން ކުޑަކުޑަ ބަދަލެއް މިގެނައީ. އިތުރުކޮށްލަންވީ ހަމަ ޤާނޫނުގައި އޮތް ބައި 1، 2، 3. (ރ) ގެ ފަހަތަށް، 1، 2، 3 އިތުރުކޮށްފައި، މަޖިލީހަށް ފޮނުވާނީ. ދެން، ބުނެވިދިޔަ 20 ވަނަ މާއްދާގެ (ރ) މި ޤާނޫނުއަސާސީގެ 145 ވަނަ މާއްދާގެ ދަށުން އުފައްދާ ފުރަތަމަ ސުޕްރީމް ކޯޓު އުފެއްދުމުގައި އުއްތަމަ ފަނޑިޔާރު ހުވާ ކުރާއިރު އޭނާ އަށް ހުވާ ލައިދޭނީ ހައިކޯޓުގެ ފަނޑިޔާރެކެވެ. އަދި ސުޕްރީމް ކޯޓުގެ އެހެން ފަނޑިޔާރުންނަށް ހުވާ ލައިދެނީ އުއްތަމަފަނޑިޔާރެވެ. މި އޮތް ގޮތަށް ހަމަ ބާއްވާފައި މަޖިލީހަށް ފޮނުއްވުމަށް. ވައްސަލާމް ޢައިލަކުމް. ކޮމިޓީ ނިމުނީ. 

